
ABSTRAK 

Kajian ini bertujuan untuk menyelidik kaedah pembelajaran kendiri yang diamalkan 

secara tradisional oleh penenun Tubau suku kaum Iranun dalam mereka corak dan 

menghasilkan Tubau dengan pelbagai motif dan corak. Kajian ini mengaplikasi    

pendekatan kajian kes dengan menggunakan kaedah pemerhatian dan temubual. 10 

peserta kajian terlibat dalam mendapatkan maklumat kajian. Dapatan kajian     

menunjukkan tiga aspek yang signifikan dalam pembelajaran kendiri iaitu         

pemantauan kendiri,  pengurusan kendiri dan motivasi, yang merupakan satu amalan 

dan kaedah  pembelajaran sepanjang hayat. Sebanyak 177 motif flora, 65 fauna, 55 

geometri, tiga kosmos, 29 alam benda, dua makanan dan 25 kaligrafi telah berjaya 

dikenalpasti dan dikelompokkan secara sistematik berdasarkan ciri-ciri semula jadi 

motif tersebut. Pembentukan identiti unik Tubau secara implisitnya bergantung    

kepada kreativiti penenun dalam mengaplikasi prinsip-prinsip dan teknik-teknik 

mereka corak Tubau seperti  kombinasi motif dan warna, struktur tenunan, dua jenis 

corak ulangan untuk kandangian papak dan buyunan, empat jenis rekacorak untuk 

kandangian lawas dan motif komati. Kajian ini merupakan satu usaha untuk    

memulihara dan mengekalkan salah satu warisan suku kaum Iranun daripada 

kepupusan akibat asimilasi dan akulturasi berbagai budaya, di samping pengaruh arus 

kemodenan dan pembangunan negara. 

THE CUSTOMARY PRACTICES OF MAKING TUBAU THROUGH SELF-

DIRECTED LEARNING EMBRACED BY THE IRANUN ETHNIC                 

IN KOTA BELUD DISTRICT OF SABAH 

 

 

ABSTRACT 
 

 

The aim of this research is to investigate the self-directed learning method which is 

traditionally practiced by the Iranun ethnic Tubau weavers in the designing and     

production of Tubau with the application of various motifs and patterns. This research 

employed a case study design by using observational techniques and interviews. Ten 

Tubau weavers were involved in this study as a research participants. The results has 

shown three significant aspects of self-directed learning involved, namely,             

self-monitoring, self-management and motivation, these were the best practices and 

life-long learning techniques required for Tubau production. There were 177 floras, 

65 faunas, 55 geometrics, three cosmos, 29 man-made objects, two foods and 25    

calligraphy motifs have been successfully identified from the study after have been 

analysed and classified systematically according to their categories based on the    

motifs natural features and characteristics. The formation of Tubau unique ethnic 

identity is implicitly depending on the weaver's creativity in the application of the  

motif-designing principles and techniques, such as motifs-combination and colors, the 

selection of weave-structural patterns, two symmetrical patterns are for kandangian 

papak and buyunan, four different types of designs are for kandangian lawas and   

another motifs are for  komati. This study will help to preserve and perpetuate the  

Iranun ethnic's invaluable heritage from extinction is a result of assimilation and                

acculturation of ethnics culture in the country influences by modernization and       

development. 

PENGENALAN 

 

 

 

 

1.0 Pendahuluan 

 

Menghasilkan tekstil dengan kemahiran yang diwarisi dari generasi ke generasi  

merupakan kegiatan sebahagian besar penduduk Asia Tenggara sejak berkurun       

dahulu. Beberapa penemuan arkeologi telah menunjukkan kepentingan aktiviti 

penghasilan tekstil di rantau Asia Tenggara, antaranya penemuan arkeologi di        

beberapa tempat seperti di Kepulauan Jawa, Sulawesi dan Sabah. Bukti-bukti 

arkeologi mendapati masyarakat di kawasan berkenaan giat menjalankan aktiviti 

menghasilkan tekstil melalui kaedah menenun. Penemuan bahan harvesting wild 

grain crops (urat tuaian tanaman) yang digunakan untuk menghasilkan tenunan telah 

menyokong kenyataan tersebut (Heine-Gelden dipetik dari Frazer, 1977, ms. 69).   

 Tujuan penghasilan tekstil di Asia Tenggara bukan sahaja untuk memenuhi 

keperluan kehidupan tetapi tekstil adalah antara bahan pertukaran dan barang         

dagangan yang penting sejak kurun ke-16. Perdagangan tekstil terus rancak dengan 

adanya pelabuhan Melaka yang menjadi tempat pertukaran barang dagangan antara 

negara China dan India. Di pelabuhan Melaka urusniaga tekstil berkembang pesat  

antara pedagang dari serata dunia. 

 

Perihal tekstil sebagai barang dagangan juga diperlihatkan menerusi catatan 

sejarah yang menyatakan bahawa terdapat sultan-sultan Melayu zaman dahulu yang 

menempah fabrik dari India bagi memenuhi citarasa masing-masing (Shellabear, 

1977, ms. 7). Perdagangan tekstil antara India dan China yang melalui laluan Selat 

Melaka memudahkan raja-raja Melayu membuat tempahan fabrik dari kedua-dua 

negara tersebut. 

 

 Selain daripada pedagang India, pedagang-pedagang Eropah turut membawa 

tekstil yang diperolehi dari India untuk diperdagangkan di rantau Asia Tenggara. Hal 

ini menunjukkan bahawa tekstil adalah satu komoditi dan perdagangan tekstil sangat 

penting di rantau ini (Irwan dan Hall, 1971, ms. 16). Selain diperdagangkan, tekstil 

turut menjadi bahan pertukaran antara pedagang Eropah dan pedagang rempah di 

rantau Asia Tenggara. Ini menjadikan tekstil antara komoditi yang sangat berharga 

dalam sistem barter.  

Dalam dunia perdagangan, tekstil bukan sekadar barang dagangan. Tekstil 

mengandungi pelbagai unsur kesenian dan kebudayaan sesuatu bangsa. Tekstil yang 

dibawa masuk ke Tanah Melayu oleh pedagang Eropah, China dan India telah 

mempengaruhi rekaan motif dan reka corak tekstil tempatan. Pengusaha tekstil     

tempatan telah menerapkan motif, reka corak dan teknik penghasilan dari luar ke   

dalam tekstil tempatan.  

 

Salah satu seni tekstil yang mendapat tempat di kalangan masyarakat Asia 

Tenggara ialah kain tenun. Menurut Siti Zainon Ismail (1997, ms. 49), kain tenun  

bererti kain atau tekstil yang dihasilkan dengan teknik tenunan; yang dibuat dari     

benang. Kain tenun diusahakan di kebanyakan tempat di Asia Tenggara dan saling 

mempengaruhi antara satu sama lain sama ada dari aspek teknik tenun, motif, corak 

mahupun reka corak.  

 

 Penerapan budaya asing ke dalam seni tekstil tempatan menyebabkan secara 

keseluruhannya idea dan motif seni tekstil di Malaysia mempunyai persamaan dengan 

tekstil di negara-negara lain sekitar Asia Tenggara (Rodgers, 1985; Arney, 1987). 

Kain cindai yang dikatakan menyerupai kain patola dari India merupakan salah satu 

contoh pengaruh budaya luar dalam penghasilan tekstil di Alam Melayu. Penerapan 

budaya India ini berlaku kerana pedagang India merupakan antara pedagang yang  

sering berulang-alik di Selat Melaka. Begitu juga dengan negara China dan Arab yang 

tidak terkecuali dalam  mempengaruhi seni hiasan tekstil sama ada dalam teknik mahu 

pun motif.   

Menenun merupakan salah satu pekerjaan utama diwaktu lapang kaum wanita 

di Asia Tenggara. Selepas membantu suami atau keluarga di ladang atau kebun dan 

menyiapkan kerja-kerja di rumah, sebahagian besar masa lapang kaum wanita diisi 

dengan aktiviti menenun. Hal ini dijelaskan oleh Adams (1999, ms. 17), “…besides 

helping in the field and garden, they pound the rice, grind the maize, cook the food 

and make the clothing. Weaving is a major occupation”. 

 

Kemahiran menenun yang diwarisi secara turun-temurun dalam masyarakat 

Asia Tenggara merupakan antara kemahiran yang sangat penting terutama bagi kaum 

wanita. Kanak-kanak yang minat menenun biasanya akan memerhatikan penenun 

menghasilkan tenunan. Penenun yang diperhatikan terdiri daripada ahli keluarga dan 

kelompok masyarakat sekitarnya. Hajah Zainab@Ngah binti Mamat
1
 (dipetik dari Le 

Luong Minh, 2013,       ms. 72), mengakui hal ini berdasarkan pengalamannya sendiri. 

Hajah Zainab menjelaskan, “We saw everybody doing it. Ordinary women like my 

mom and my granny weaved the kain tenun and kain songket everyday. We saw the 

whole process  (of weaving) happening right in front of our eyes.” LaDuke (1981, ms. 

19) juga     menyedari hal ini dan menulis bahawa “The traditional artist is trained at 

home, the young child often learning by observing artists at work in communal space 

in the midst of other life-sustaining activities.” 

 

Kaedah pembelajaran seni tenun di Asia Tenggara rata-ratanya menunjukkan 

kesamaan iaitu pembelajaran berlaku secara informal dan berkembang menerusi   

amalan pembelajaran kendiri. Persekitaran yang dipenuhi dengan aktiviti menenun 

                                                           
1 penenun songket dari kampung Gelung Gajah, Terengganu 

telah mengajar kanak-kanak menenun dengan secara tidak lansung.  Kanak-kanak 

belajar menenun dengan cara memerhati ahli keluarga atau jiran. Apabila mencapai 

had umur yang dikira matang untuk menghasilkan tenunan secara bersendirian, 

seseorang kanak-kanak itu diberi kek tenun sendiri. Namun sebenarnya pembelajaran 

tentang tenunan sentiasa berlaku dan secara tidak lansung, kesan dari  persekitaran 

seseorang kanak-kanak itu membesar.  

 

Penenun-penenun di Tanah Melayu dan Borneo pada awalnya memperoleh 

kemahiran menghasilkan kain-kain tenun dari pendatang-pendatang asing yang    

memasuki dan menetap di Tanah Melayu dan Borneo. Pendatang-pendatang asing 

tersebut telah memindah teknologi dan kemahiran menenun dengan cara mengajar 

penduduk-penduduk tempatan tentang teknik-teknik menghasilkan kain tenun. Alam 

semulajadi Kepulauan Asia Tengara yang kaya ekosistemnya, telah menjadi sumber 

ilham utama dalam penghasilkan motif bagi menghiasi tekstil. Tujuan utama tekstil 

dihasilkan pada awalnya adalah untuk memenuhi keperluan kehidupan seperti        

dijadikan pakaian.  

 

Pada awalnya kain tenun diusahakan secara individu bagi memenuhi       

keperluan kehidupan individu berkenaan dan ahli keluarganya (Ensiklopedia Kraf 

Malaysia, 2012, ms. 69). Jika ada lebihan, barulah dijual pada jiran atau masyarakat di 

sekitar. Zaman semakin berubah begitu juga dengan perusahaan menghasilkan kain 

tenun. Bilangan masyarakat kian bertambah seiring dengan zaman, permintaan       

terhadap kain tenun dan tekstil turut meningkat. 

 



6 

 

 

 

Menghasilkan tekstil seperti kain tenun secara individu dan kecil-kecilan telah 

berubah menjadi perusahaan kampung. Semakin lama semakin berkembang sehingga 

diusahakan secara industri bagi memenuhi permintaan pasaran. Perusahaan ini juga 

mula mendapat perhatian pihak kerajaan kerana mempunyai daya saing dan           

berpotensi untuk dimajukan. Ia dilihat mampu menjana sumber pendapatan kepada 

komuniti yang mengusahakannya.  

 

Perbadanan Kemajuan Kraftangan Malaysia (PKKM) cawangan Sabah telah 

melancarkan Program Satu Daerah Satu Industri (SDSI) untuk mengiatkan lagi      

perusahaan menghasilkan kain tenun di negeri Sabah. Beberapa bengkel tenunan    

telah didirikan di beberapa buah kampung terpilih di daerah Kota Belud. Bengkel-

bengkel tersebut diketuai oleh adiguru tenunan seperti Pandian binti Sulaiman      

(adiguru kraf 2006 dan Tokoh Tenunan Sabah 2009) di kampung Rampayan Laut dan 

Tugayah binti Dullah (adiguru tenunan mogah 2013) di kampung Tawadakaan.  

 

 

1.1 Latar Belakang Kajian 

 

“Kesenian etnik menghimpunkan pandangan kolektif sesebuah etnik dan karya seni 

yang dihasilkan akan mencernakan falsafah, pandangan hidup dan pemikiran bangsa 

berkenaan” (Muliyadi Mahmood, 2002, ms. 117). Kesenian etnik memaparkan     

pendapat dan pegangan yang merupakan adunan falsafah, pandangan dan cara hidup 

serta pemikiran etnik berkenaan. Pendapat dan pegangan sesebuah etnik merupakan 

perkara-perkara yang dipersepakati dan menjadi tunjang kepada kesenian mereka.  

Setiap seni etnik mempunyai keunikan tersendiri yang menjadi lambang kepada adat 

dan budaya setiap lapisan sosial masyarakatnya.  

 

Selain daripada kesenian dan kebudayaan, seni etnik juga memaparkan 

perkembangan ketamadunan etnik tersebut. Karya seni yang dihasilkan oleh 

seseorang bukan sahaja dilihat dari aspek luarannya sahaja, karya seni itu seharusnya 

dihayati dan dihargai kerana menurut Arba'iyah Abd. Aziz (2010, ms. 174), “...setiap 

hasil seni yang dihasilkan adalah suatu deskripsi yang melibatkan jiwa, perasaan, 

nilai-nilai sosial, pandangan umum dan pemikiran yang terbina dalam masyarakat”. 

 

Sabah mempunyai 30 suku kaum yang melahirkan pelbagai jenis kesenian.  

Adunan kesenian setiap suku kaum memaparkan ketinggian kemahiran, kreativiti dan 

mengandungi nilai budaya yang tinggi. Kesenian setiap suku kaum di negeri Sabah 

khususnya kraftangan seperti anyaman, ukiran, seni manik dan tenunan dikenali     

sebagai produk seni berkualiti tinggi. Teknik penghasilan, motif, rekacorak dan bahan 

yang dipaparkan oleh produk-produk kraf Sabah begitu sinonim dengan elemen-

elemen semulajadi dan sering dijadikan sumber rujukan bagi penyelidik seni sama ada 

dari dalam ataupun luar negara. 

 

Antara kraftangan yang bernilai budaya tinggi dari suku kaum Sabah adalah 

kain tenun tradisional. Kain tenun yang dihasilkan oleh beberapa suku kaum di Sabah 

sangat halus buatannya dan berestetika tinggi. Tubau, kain mogah, kain baraguru, 

kain ampik dan tenunan rungus adalah antara kain-kain tenun tradisional Sabah yang 

diperlukan oleh seluruh masyarakat Sabah sejak sekian lama. Kain-kain ini diperlukan 

untuk dijadikan pakaian yang akan dipakai pada hari kebesaran atau perayaan mereka. 

Antara kain-kain tenun tradisional Sabah, Tubau
2
 merupakan tenunan yang paling 

banyak permintaan dari pelbagai kaum dan suku kaum. 

 

 Pada awal abad ke-19, Tubau  ditenun dengan menggunakan bahan mentah 

seperti benang dan pewarna dari alam semulajadi tempatan. Pokok kapas ditanam di 

sekitar kediaman penenun di kampung Marabau, Kota Belud, Sabah. Hal ini telah  

dicatatkan oleh Syed Ahmad Jamal (2007, ms. 37) iaitu, “...they grow and process 

cotton to produce the threads for the textiles.”  Setelah dituai, kapas tersebut dipintal 

menjadi benang, diwarna dan digunakan sebagai bahan utama dalam penghasilan 

Tubau. Tubau yang dihasilkan adalah seratus peratus menggunakan benang kapas 

tempatan. Kemasukan benang kapas dari negara China sekitar 1960-an, telah       

mengurangkan aktiviti penanaman pokok kapas oleh penenun tempatan dan         

mengubah tradisi penggunaan benang tempatan kepada benang import dalam   

penghasilan Tubau.  

 

Kini pokok kapas tidak lagi ditanam dan benang kapas tidak lagi dihasilkan 

oleh penduduk tempatan. Benang kapas  yang diimport sama ada dalam bentuk warna 

semulajadinya ataupun yang sudah berwarna senang diperolehi. Selain daripada    

mudah untuk digunakan, masa yang diambil untuk menyiapkan sehelai Tubau adalah 

lebih singkat dan cepat berbanding memproses benang kapas secara tradisional.     

                                                           
2
 Tubau  adalah istilah dalam Bahasa Iranun yang merujuk kepada sehelai kain tenun berbentuk segiempat tepat dan mempunyai 

corak yang simetri.  Kaum lain memanggilnya dastar (Kadazandusun dan Bajau) dan pudong (Murut). Penyelidik akan 

menggunakan istilah Tubau untuk penulisan yang seterusnya. 

Benang-benang sintetik juga turut diguna terutama sebagai benang pakan tambahan 

ataupun benang untuk membuat motif.  

 

Penciptaan motif tenunan Tubau adalah bayangan dalam pemikiran   

penenunnya dan aplikasinya mengandungi nilai-nilai estetik dan artistik dengan 

beraneka ragam motif yang berilhamkan alam sekitar. Kepelbagaian motif yang     

ditenun merupakan gambaran ekspresi peribadi dan cerminan kemampuan estetik 

seorang penenun. Seorang wanita yang mempunyai kemahiran menghasilkan tenunan 

akan mengajar anak perempuannya atau saudara perempuannya tentang kemahiran 

menenun apabila kanak-kanak tersebut mencapai tahap usia tertentu iaitu antara 12 

tahun hingga 14 tahun. Bukan sahaja kemahiran menenun yang diajar kepada kanak-

kanak tersebut, malah makna-makna tersurat dan tersirat yang terkandung pada motif 

dan sesuatu rekacorak tenunan turut diberitahu pada kanak-kanak berkenaan (LaDuke, 

1981, ms. 18).  

 

Lingkungan usia yang sesuai untuk pengajaran dan pembelajaran hal-hal 

berkaitan tenunan, iaitu antara 12 tahun hingga 14 tahun, turut disokong oleh      

Laarhoven (1998, ms. 147), dimana kajian beliau menunjukkan bahawa para ibu akan 

mengajar anak perempuannya menenun sewaktu kanak-kanak tersebut berada di 

sekolah rendah, iaitu secara umumnya dalam usia 12 tahun. Manakala Thompson 

(2007, ms. 40) menyatakan bahawa di Asia Tenggara, kanak-kanak seawal usia tujuh 

tahun akan diajar menenun. 

Berdasarkan kajian (LaDuke, 1981; Laarhoven, 1998; Thompson, 2007), di 

Asia Tenggara hanya kanak-kanak perempuan sahaja yang diajar tentang teknik 

menghasilkan kain tenun. Harris (1993, ms 155) turut menjelaskan tentang pewarisan 

pengetahuan dan kemahiran menenun diantara ibu dan anak perempuan seperti yang 

dicatatnya, “In traditional South-East Asian society weaving skills and design motifs 

were passed down from mother to daughter”. Hal ini menunjukkan bahawa tenaga 

wanita sangat penting dalam pembangunan ekonomi. Selain sumbangan kepada 

ekonomi, tenaga wanita juga dicurahkan untuk perkembangan budaya khususnya 

dibidang tenunan.  

 

Tradisi mengajar generasi muda tentang seni tenun telah diteruskan dari satu 

generasi ke satu generasi. Setelah generasi muda mencapai had umur tertentu barulah 

mereka diajar tentang seni tenun. Hal tersebut dilakukan sedemikian bagi memastikan 

bahawa pewaris muda ini telah mencapai kematangan yang suai untuk menerima ilmu 

tenunan dan meneruskan legasi keluarga masing-masing, disamping proses 

menghasilkan tekstil yang memerlukan kesabaran, ketekunan, ketelitian dan kreativiti 

yang tinggi.  

 

Ilmu dan kemahiran menghasilkan Tubau diperturunkan dan diwarisi secara 

tidak langsung dan dipelajari secara informal. Disamping itu, setiap penenun juga  

mengamalkan pembelajaran kendiri dalam mengembangkan kemahiran, persepsi dan 

pengalaman estetik masing-masing. Tubau yang dihasilkan sudah tentu               

mencerminkan keperibadian penenunnya hasil gabungan ilmu, kemahiran dan      

pengalaman. Penenun yang menghasilkan  Tubau, sudah tentu  lebih arif tentang    

motif, corak dan rekacorak yang terkandung dalam hasil tenunannya.  

 

Kemahiran menenun dalam kalangan kaum wanita merupakan sesuatu yang 

bersifat spiritual seperti penenun kain pua di Sarawak yang mendapat ilham tentang 

motif dan reka corak dari mimpi. Gavin (1996, 2004); Respicio (1989) dan Quizon 

(1998) berpendapat bahawa kebanyakkan masyarakat di Kepulauan Asia Tenggara 

melihat  kemahiran menenun yang dimiliki oleh kaum wanita adalah lambang kuasa 

wanita iaitu wanita yang memiliki kemahiran menenun lebih tinggi taraf sosialnya 

dalam masyarakat. Kemahiran menenun diletakkan setanding serta setaraf dengan 

seni penghasilan alat-alat peperangan seperti senjata atau barang-barang hasil       

tempaan besi oleh tukang besi lelaki.   

 

Setiap sesuatu pasti mengalami perubahan dan tenunan Tubau tidak terkecuali. 

Perubahan atau perkembangan pada Tubau pasti terdapat  pada motif, corak, reka   

corak dan alatan untuk menghasilkan Tubau. Kemahiran menghasilkan Tubau legasi 

keluarga diadun dengan kreativiti hasil kepekaan penenun terhadap alam sekitar,  

pengalaman hidup atau pembelajaran kendiri, digambarkan menerusi reka corak yang  

mengkagumkan dengan penggunaan alatan yang ringkas tetapi efektif. 

 

Kain tenun tradisional Sabah seperti Siambitan, Tubau, dan Mogah begitu 

popular bukan sahaja di negeri Sabah, malah turut menerima tempahan dari luar  

negara. Pengemar-pengemar kain tenunan ingin memiliki Tubau kerana reka bentuk 

dan reka coraknya yang begitu cantik, halus dan unik. Keunikan dan keistimewaan 

Tubau melangkaui reka coraknya yang simetri.  

 

Hasil kajian Humin Jusilin (2015, ms. 5) mendapati bahawa “Tubau atau 

dastar merupakan bentuk ikon dan ekspresi budaya yang melambangkan status       

kehidupan masyarakat yang memakainya.”  Pendapat Humin adalah tepat kerana   

penghasilan, penerimaan, penghayatan dan penggunaan Tubau oleh berbilang kaum 

adalah  perkara yang amat mengkagumkan dan penting dalam sesebuah masyarakat 

majmuk  seperti di Sabah. Hal ini mewajarkan Tubau diangkat menjadi ikon 

perpaduan rakyat Sabah. 

 

 

1.2 Pernyataan Masalah 

 

Sememangnya, budaya dalam sesebuah masyarakat itu tidak statik tetapi ia adalah 

sesuatu yang dinamik dan mengikut arus perkembangan pemikiran manusia dalam 

sesuatu tempoh serta tempat aktiviti manusia itu berlaku (Wan Abdul Kadir, 1988, 

ms. 32). Ashworth dan Larkham (1994, ms. 53) juga berpendapat bahawa warisan 

sesuatu bangsa itu adalah dinamik dan sentiasa berubah mengikut pemikiran yang 

mendokong kepada kehendak dan keperluan manusia dalam sesuatu tempoh dan  

tempat.  

Menghasilkan kraftangan atau kraf merupakan satu aktiviti yang dinamik dan 

mengikut arus perkembangan pemikiran, keperluan dan kehendak manusia. Bidang 

kraf di Malaysia telah mengalami evolusi dari satu ciptaan untuk memenuhi keperluan 

kehidupan kepada satu industri yang mendatangkan sumber kewangan yang agak 

lumayan. Kraf Malaysia mengalami perubahan dari kraf tradisional ke kraf dimensi 

baharu berorientasi komersil.  

 

Walaupun kraf tradisional Malaysia berevolusi dengan kadar yang perlahan, 

perubahan dan perkembangannya kurang direkodkan dengan sistematik. Setiap   

sesuatu akan mengalami perubahan yang bergerak seiring dengan zaman. Sesuatu  

perubahan hendaklah direkod untuk dilihat, dihayati dan dinilai perkembangannya 

oleh generasi akan datang, selain daripada sebaga dokumentasi warisan sesebuah 

bangsa. 

 

Setiap perubahan yang dialami oleh kraf sekaligus turut merakamkan  

perkembangan kesenian dan kebudayaan komuniti yang mengusahakan kraf tersebut. 

Perubahan-perubahan pada kraf dilakukan secara sengaja atau pun tidak, disedari atau 

tidak, tetap akan memperkayakan budaya sesebuah masyarakat. Kadang-kala          

perubahan sama ada dari aspek bentuk, motif, ragamhias mahu pun fungsi perlu     

dilakukan untuk memenuhi permintaan pasaran dan seterusnya memastikan     

kewujudan berterusan kraf berkenaan. Tekstil misalnya, merupakan  

seni kraftangan yang dihasilkan oleh manusia bagi memenuhi kehidupannya.  Melalui 

perkembangan sejarah dan budaya, penciptaan tekstil berkembang seiring dengan        

perkembangan kebudayaan sesuatu kelompok manusia. Tekstil tenunan di Alam Melayu juga 

tidak terlepas dari masalah perkembangan kebudayaan masyarakat yang melambangkan taraf 

ketamadunan bangsa Melayu. 

(Siti Zainon Ismail, 1994, ms xiii) 

.   

Tekstil tenun merupakan satu bidang yang telah lama bertapak di Malaysia. 

Kebelakangan ini, bidang tekstil tenun tradisional Malaysia sangat rancak       

berkembang dengan penciptaan motif-motif dan rekacorak-rekacorak yang boleh 

diketengahkan ke peringkat antarabangsa. Hal ini dilakukan demi „survival‟          

pengusaha dan kraf itu sendiri. Tetapi tanpa rujukan awal terhadap tekstil tenun     

tradisional yang ingin dikomersilkan, tentu pengubahsuaian  dan inovasi serta         

kehendak pasaran sukar dipenuhi.  

 

Walaupun tekstil tenun tradisional iaitu songket yang mendapat perhatian dan 

berkembang pesat sejak sedekad kebelakangan ini, namun tekstil-tekstil tenun     

tradisional yang lain seperti kain-kain tenun tradisional Sabah seperti Tubau, Mogah 

dan lain-lain masih ditakuk lama dan semakin dilupai. Henry Bong Lian Hin (2002, 

ms. 26) mengakui “…our tradisional weaving heritage is attractive and alive but     

endangered”.  Henry Bong Lian Hin berpendapat bahawa kesenian tenunan         

tradisional Malaysia sangat unik dan menarik dari segi motif, rekacorak dan falsafah 

disebalik tenunan itu tetapi berada dalam keadaan bahaya lantaran ketidakboleh   

pasaran atau diperdagangkan kerana kelemahan dari aspek pengeluaran untuk 

pengkomersialan dan pengekalan kualiti untuk pengeksportan. 

 

Kain-kain tenun tradisional Malaysia yang dihasilkan oleh kaum-kaum        

tertentu, sarat dengan nilai-nilai estetika terutama nilai kesenian dan kebudayaan.   

Kebudayaan dan kesenian suku kaum yang mengusahakan kain tenun tradisional 

mampu menarik perhatian masyarakat dunia. Hal ini kerana semakin dunia          

mengalami kemodenan, kebudayaan dan kesenian suku kaum semakin terancam dan 

besar kemungkinan akan mengalami kepupusan. Panel Borneo Research Council‟s 

Conference kali ke lapan (2006)
3
 menyedari bahawa sebenarnya masyarakat dunia 

sangat berminat dengan kebudayaan dan kesenian masyarakat Borneo tetapi tidak 

banyak penulisan dilakukan terutama pada bahasa dan kesenian mereka.  

 

Kepupusan kebudayaan dan kesenian sesebuah suku kaum juga berlaku kerana 

disebabkan oleh penyebaran maklumat yang kurang dan tidak meluas lantaran    

dokumentasi dalam bentuk penulisan sukar diperolehi. Selain itu, peresapan budaya 

dan kesenian kaum majoriti turut menghakis budaya dan kesenian suku kaum minoriti 

sehingga Persatuan Bahasa dan Kebudayaan Iranun Sabah (BKIS)
4
 turut melahirkan 

rasa bimbang terhadap ancaman kehilangan kebudayaan mereka akibat peresapan  

budaya kaum majoriti. 

 

Chin dan Smith (2010, ms. 220) turut berharap agar lebih banyak kajian      

dilakukan terhadap pelbagai suku kaum di Borneo. Mereka melahirkan kebimbangan 

mereka kerana “…a distinct minority undergoing rapid changes with a real threat their 

languange, culture and way of life will dissapear and absorbed into the langer     

community in Sabah, and Malaysia.” Revolusi bahasa, kebudayaan dan cara hidup 

kebanyakkan suku kaum minoriti di Borneo sangat membimbangkan. Revolusi seperti 

ini bukanlah sesuatu yang luarbiasa dan merupakan ancaman besar pada sesebuah  

suku kaum minoriti. Kebudayaan, kesenian dan cara hidup kebanyakkan suku kaum 

minoriti akan terhakis akibat akulturasi dan asimilasi kebudayaan dan kesenian kaum 

majoriti.  

                                                           
3 Eighth Biennial Meeting: Eighth Biennial International Conference, Kuching, Sarawak. 31 Julai-1 Ogos 2006. 
4 Persatuan Bahasa dan Kebudayaan Iranun Sabah (BKIS) telah ditubuhkan pada 30 Mei 2002. Pengasas dan penasihatnya adalah 

Tan Sri Datuk Seri Utama Pandikar Amin bin Haji Mulia, speaker Dewan Rakyat. 

Datu‟ Bandira Datu‟ Alang (2004, ms. 135) melihat salah satu penyebab 

kepada kepupusan kebudayaan, kesenian dan cara hidup masyarakat suku kaum     

Iranun di Sabah adalah disebabkan perkahwinan campur. Perkahwinan campur     

banyak mempengaruhi generasi Iranun, khasnya anak-anak yang lahir daripada 

perkahwinan campur tersebut akan banyak kehilangan identiti. Selain daripada itu, 

Datu‟ Bandira juga mengesan bahawa pergaulan masyarakat Iranun dengan kaum-

kaum lain juga banyak mengubah corak dan kehidupan harian suku kaum Iranun. 

Pergaulan antara mereka telah menyebabkan banyak perkara tradisi suku kaum Iranun 

telah hilang dan digantikan dengan yang baru. 

 

Akulturasi dan asimilasi suku kaum minoriti kepada kaum majoriti pernah   

diperkatakan oleh Laarhoven (1998, ms. 153). Pemerhatiannya terhadap suku kaum 

Iranun yang mendiami kawasan majoriti kaum Maranao di Filipina, menunjukkan  

bahawa suku kaum Iranun menenun kain Maranao dan berpakaian mengikut cara 

kaum Maranao. Pemerhatian dan catatan yang dilakukan oleh Laarhoven (1998,     

ms. 153)  jelas menunjukkan bahawa kebudayaan dan kesenian suku kaum Iranun  

begitu rapuh, atau pun adakah sosialisasi yang menyebabkan suku kaum Iranun 

terpaksa mengadaptasi kebudayaan dan kesenian mereka dengan kaum majoriti?  

 

Walaupun penempatan suku kaum Iranun tersebar agak meluas di Asia 

Tenggara, kewujudan mereka seolah-olah tidak disedari kerana dibayangi oleh kaum 

majoriti. Laarhoven (1998, ms. 154) mencatatkan bahawa penempatan suku kaum 

Iranun kini tersebar ke Borneo dan Kepulauan Sulu terutama di kepulauan-kepulauan 

yang berada diantara Maguindanao dan Maranao, namun para penyelidik kurang 

melakukan kajian terhadap suku kaum Iranun dan tidak banyak yang diketahui       

tentang suku kaum Iranun.  

 

Hampir kesemua penenun kain tenun tradisional, mewarisi pengetahuan dan 

kemahiran menenun dari ibu, nenek, moyang atau saudara terdekat mereka. Menenun 

kain tradisional telah menjadi satu aktiviti warisan turun temurun. Para penenun 

Tubau jarang sekali membuat lakaran terutama lakaran motif, corak mahu pun  reka 

corak sebelum mereka mula menenun. Adalah menjadi kebiasaan mereka melakukan 

pembelajaran kendiri dan mengubah motif dengan cara menambah atau                

mengurangkan rupa atau bentuk sesuatu motif.  

 

Pembelajaran kendiri lazimnya dengan kaedah cuba dan jaya, akhirnya    

membuahkan kejayaan dimana para penenun kain tradisional mula mencipta motif 

dan rekacorak tersendiri. Namun amalan - amalan pembelajaran sebegini tiada catatan 

atau lakaran yang boleh dirujuk dan didokumentasi. Perbadanan Kemajuan          

Kraftangan Malaysia  (1999, ms. 109) menyatakan bahawa dibidang tenunan Tubau 

hanya sepuluh motif telah direkodkan, yang kebanyakkannya berdasarkan alam    

sekitar dan bentuk-bentuk geometri.  

 

Generasi muda masa kini tidak lagi berminat untuk mempelajari dan         

mengusaha kain tenun tradisional kerana mereka menyatakan bahawa kerja-kerja 

menghasilkan kain tenun tradisional tidak memberi pulangan yang setimpal.          

Kebimbangan tentang kekurangan generasi muda sebagai pewaris legasi suku kaum 

ini juga disedari oleh beberapa pihak berwajib seperti catatan “Today there are only a 



18 

 

 

 

few Iranun women who have mastered the art of weaving. Many are old and there is a 

real danger that the Bajau weaving heritage will die with them” (Perbadanan 

Kemajuan Kraftangan Malaysia, 1999, ms. 112).  

 

Para penyelidik kesenian dan kebudayaan juga melahirkan kebimbangan    

terhadap kekurangan minat generasi muda terhadap budaya tempatan dengan 

menggesa agar masyarakat tempatan memainkan peranan dalam memastikan nilai  

budaya terus diamalkan seperti catatan, 

agak dikhuatiri juga dengan sikap setengah-setengah generasi muda yang mula tidak 

menghiraukan budaya tempatan, terutama dengan pencurahan masuk berita dan kegiatan seni 

gerak laku asing, … tetapi selain menunggu usaha pemerintah, masyarakat tempatan juga    

harus menyedari untuk membangunkan kembali nilai-nilai yang telah hampir pupus. 

(Siti Zainon Ismail, 1989, ms 229) 

 

 

Kepupusan kesenian dan kebudayaan sesuatu suku kaum merupakan kerugian 

dan kehilangan besar dari segi warisan bangsa. Jika kemahiran menghasilkan tenunan 

Tubau tiada pewarisnya, bermakna hilanglah khazanah dan warisan yang amat      

berharga. Apabila sesuatu kemahiran tiada pewarisnya, maka pupus bersama-samanya 

ialah budaya, kepercayaan, adat resam dan secebis memori kolektif kaum itu.  

 

Rakyat Malaysia kurang mengetahui tentang kain-kain tenun tradisional Sabah 

jika dibandingkan kain-kain tenun tradisional di Semenanjung Malaysia. Hampir 

kesemua rakyat Malaysia mengenali songket. Keadaan ini berbeza bagi kain tenun 

tradisional Sabah. Jika disebut Tubau atau kain mogah, mungkin sebahagian besar 

dari kita tidak pernah mengetahui dan mengenali kain-kain tersebut. 

Sementara itu, Pandian binti Sulaiman berkata bengkel tenunan yang       

diketuainya mengalami kekurangan penenun untuk memenuhi permintaan yang    

banyak lantaran tidak ramai belia yang minat menenun. Kebanyakkan penenun di 

bengkel Pandian adalah surirumah-surirumah yang menenun secara sambilan dan 

menenun jika mempunyai masa lapang sahaja. Tinjauan penyelidik juga mendapati 

tiada penenun tetap di bengkel berkenaan.  

 

 

1.3 Tujuan Kajian 

 

Tujuan kajian kes ini adalah untuk memahami amalan pembelajaran kendiri yang   

dilaksanakan oleh para penenun Tubau di daerah Kota Belud, Sabah, dengan 

menggunakan metod kajian kes intrisik. Fokus utama kajian iaitu memahami         

pengurusan kendiri, pemantauan kendiri dan motivasi dalam pembelajaran kendiri  

yang diamalkan oleh para penenun Tubau terutama untuk mendapatkan ilmu     

pengetahuan dan kemahiran menghasilkan Tubau. Ilmu pengetahuan dalam     

penghasilan Tubau meliputi pengetahuan secara teoritikal tentang penghasilan Tubau.  

 

Kemahiran menghasilkan Tubau pula merangkumi penzahiran ilmu        

pengetahuan penghasilan Tubau.  Mereka bentuk motif, corak dan mereka corak 

Tubau adalah fokus kajian dalam aspek kemahiran menghasilkan Tubau.             

Pembelajaran kendiri juga menyebabkan para penenun Tubau terdorong untuk 

melakukan penambahan atau pengurangan pada sesuatu motif. Hal ini  telah 

menghasilkan banyak variasi bagi satu motif. Variasi sesuatu motif  dikenalpasti dan 



20 

 

 

 

dikelompok dalam kumpulan yang sama. Di samping itu, fokus kajian adalah untuk  

mengkaji  motif dan reka bentuk corak yang membentuk identiti Tubau. Aspek   

komposisi corak, kombinasi dan rekaletak warna serta gaya merangkumi maksud     

rekacorak dalam kajian ini. 

 

 

1.4 Objektif Kajian 

 

Bagi menghasilkan kajian yang berfokus dan bermatlamat, lima objektif kajian telah 

dirancang untuk dicapai, iaitu: 

1) Memahami kaedah pembelajaran kendiri yang diamalkan oleh para penenun 

Tubau dari suku kaum Iranun di daerah Kota Belud, Sabah, sepanjang proses 

penghasilan Tubau. 

2) Mengenalpasti motif-motif Tubau yang dihasilkan oleh penenun suku kaum 

Iranun berdasarkan rupa dan bentuk. 

3) Mengkaji reka bentuk motif-motif Tubau yang dihasilkan oleh penenun suku 

kaum Iranun. 

4) Mengkategori motif-motif Tubau yang dihasilkan oleh penenun suku kaum 

Iranun mengikut nama, rupa dan bentuk. 

5) Menganalisis gaya dan corak yang membentuk identiti Tubau tenunan suku 

kaum Iranun. 

1.5 Soalan Kajian 

 

Terdapat lima persoalan utama kajian yang dirangka dan dianggap dapat 

menghasilkan satu kajian yang menarik, iaitu: 

1) Bagaimanakah kaedah pembelajaran kendiri diamalkan dalam kalangan 

penenun Tubau suku kaum Iranun sepanjang proses penghasilan Tubau?  

2) Bagaimanakah motif-motif Tubau yang dihasilkan oleh penenun Iranun 

dikenalpasti? 

3) Bagaimanakah reka bentuk motif Tubau dilakukan oleh penenun suku kaum 

Iranun? 

4) Bagaimanakah motif-motif Tubau yang dihasilkan oleh penenun suku kaum 

Iranun dikategori? 

5) Apakah reka corak yang  membentuk identiti Tubau tenunan suku  kaum     

Iranun? 

 

 

 

1.6 Kepentingan Kajian 

 

Kajian ini akan menghasilkan satu maklumat yang dapat dimanfaatkan oleh segenap 

lapisan masyarakat dalam mengenali dan memahami warisan masyarakat Sabah.  

Kesimpulan daripada fokus kajian ini iaitu pengetahuan dan kemahiran menghasilkan 

tenunan Tubau merupakan satu proses pembelajaran kendiri dalam kalangan penenun 

Tubau di daerah Kota Belud, boleh disebarluas demi kebaikan pendidikan dan     

pembangunan warisan bangsa Malaysia. 

Walaupun pengetahuan dan kemahiran menghasilkan tenunan Tubau yang   

dipelajari secara informal, lazimnya menggunakan kaedah pembelajaran kendiri,   

namun dengan daya kreativiti yang tinggi, para penenun Tubau mampu menghasilkan 

Tubau yang sangat unik. Keunikan Tubau telah dizahirkan menerusi saiz dan reka  

coraknya yang simetri. Menghasilkan reka corak yang simetri memerlukan ketepatan 

pengiraan benang loseng dan benang pakan. Pengiraan tersebut dilakukan serentak 

semasa proses menenun berlangsung. 

 

Keunikan tersendiri Tubau akan dapat menyedarkan masyarakat tentang    

keistimewaan tenunan ini. Hal ini secara tidak langsung akan mewujudkan kesedaran 

dalam kalangan rakyat Malaysia untuk menghargai warisan bangsa dan berusaha    

untuk mengekalkannya serta memastikan kewujudannya tetap signifikan di zaman 

globalisasi ini. Selain daripada menyedari dan menghargai kraf warisan bangsa, kajian 

ini juga akan melahirkan generasi yang menghargai tokoh-tokoh tenunan.  

 

Kain-kain tenun tradisional Malaysia merupakan penyumbang ketamadunan 

bangsa. Kewujudan kain-kain tenun tradisional khususnya Tubau adalah melangkaui 

makna kraf kerana ia adalah identiti dan budaya bangsa masyarakat Sabah. Kajian ini 

sekaligus akan memelihara kepentingan budaya khususnya budaya suku kaum Iranun 

dan masyarakat Sabah secara amnya. Kesedaran kewujudan kraf yang merupakan 

warisan bangsa, menghargai kraf dan tokok-tokoh kraf, dan memelihara kraf sebagai 

budaya bangsa, mampu menyumbang ke arah pembentukan jati diri bangsa Malaysia. 

Kain-kain tenun tradisional perlu didokumentasi agar ia terus diketahui dan 

dikenali oleh masyarakat Malaysia terutama generasi moden hari ini. Walaupun 

dihasilkan oleh penenun separuh abad dan tanpa pendidikan formal, motif dan reka 

corak Tubau adalah malar segar (evergreen) dimana motif dan reka corak tersebut 

masih dihasil dan diterima oleh masyarakat sehingga kini.  

 

Melalui dokumentasi yang sistematik, masyarakat masa kini akan dapat    

memahami tenunan Tubau dengan lebih jelas. Apabila mempunyai kefahaman yang 

jelas tentang sesuatu, mudahlah bagi seseorang untuk melakukan inovasi pada sesuatu 

produk. Melalui inovasi juga nilai dan martabat kraf tradisional dapat dipertingkatkan. 

Kain tenunan tradisional Sabah terutama tenunan Tubau yang sememangnya popular 

dalam kalangan masyarakat Sabah, perlu diberi nilai tambah agar martabatnya seiring 

dengan kain-kain tenunan tradisional yang lain seperti songket, tenun Pahang dan pua. 

 

Dalam usaha memupuk kesedaran dan minat generasi moden masa kini serta 

menggalakkan inovasi sesuatu kraf, kajian ini mungkin dapat membuka minda ahli-

ahli akademik dan pembuat dasar pendidikan negara agar menggubal satu kurikulum 

untuk tenunan tradisional Sabah kerana sehingga kini, tiada kurikulum sedemikian 

hatta di Institut Kraf Negara. Walaubagaimanapun, terdapat sedikit usaha untuk   

memastikan penghasilan Tubau berterusan telah dilakukan oleh Perbadanan       

Kemajuan Kraftangan cawangan Sabah. 

Selain membuka minda golongan tertinggi bidang pendidikan, kajian ini boleh 

dimanfaatkan oleh golongan penenun sendiri terutama generasi penenun masa kini, 

yang mempunyai latar belakang pendidikan formal, dimana kajian ini boleh membuka 

minda agar mereka untuk melakukan sesuatu demi mengangkat martabat ikon 

perpaduan kaum di Sabah ini.  

 

Para penyelidik dan ahli akademik boleh menjadikan kajian ini sebagai        

rujukan untuk mengetahui dan memahami Tubau dengan lebih mendalam. Tubau 

mempunyai pasaran domestik yang sangat baik dimana kualitinya memenuhi standard 

kraf antarabangsa. Berbekalkan standard kualiti sedemikian, kain-kain tenun         

tradisional Malaysia khususnya Tubau, diyakini mampu menembusi pasaran           

antarabangsa. 

 

Kajian ini juga boleh digunakan untuk memupuk kesedaran dan minat dalam 

kalangan warga atau kerajaan negeri Sabah agar mewujudkan satu badan atau        

pertubuhan yang akan terus menjaga dan mengangkat martabat tenunan tradisional 

Sabah sepertimana yang telah dilakukan oleh negeri-negeri yang terkenal dengan hasil 

tenunan seperti Terengganu (Yayasan Nur Zahirah), Pahang (Kompleks          

Pengembangan Tenun Pahang Di Raja Sultan Haji Ahmad Shah di bawah seliaan 

Perbadanan Kemajuan Negeri Pahang (PKNP) dan Sarawak (Yayasan Tun Jugah). 

 

Industri yang berkonsepkan budaya bangsa seperti penghasilan kraf sama ada 

kraf tradisional mahu pun kraf dimensi baharu, merupakan penyumbang kepada 

ekonomi individu, keluarga dan negara. Kepentingan kraf termasuklah tenunan Tubau 

juga diakui dalam Persidangan Kebangsaan Ekonomi Malaysia ke VI (PERKEM VI)
5
 

yang telah menggariskan lima kepentingan pengekalan budaya warisan. 

 

Sebuah negara dan masyarakat yang sedar tentang sumbangan kraf ke arah 

ketamadunan manusia, akan menghargai kraf. Kraf tradisional adalah warisan bangsa. 

Bangsa yang maju dan bertamadun boleh dikesan dan diperlihat menerusi kraf. 

Penghargaan pada kraf khususnya kraf tradisional boleh dilakukan dengan pelbagai 

cara. Pendidikan merupakan salah satu agen kepada perkembangan kraf tradisional. 

Sistem pendidikan yang dinamik mampu melahirkan generasi yang mempunyai daya 

kreativiti dan estetika yang semakin meningkat. Sistem pendidikan yang maju dan 

mantap akan berupaya mendidik masyarakatnya kearah kesedaran dalam menghargai 

warisan bangsa.  

 

Pembelajaran kendiri yang merupakan salah satu kaedah pendidikan sepanjang 

hayat mampu melahirkan pelajar yang bertanggungjawab terhadap pelajarannya. 

Perancangan dan pengurusan dalam pembelajaran kendiri memberi kebebasan kepada 

pelajar untuk mendapat pembelajaran yang bermakna bagi dirinya. Dalam bidang        

pendidikan, dapatan kajian ini iaitu tentang amalan pembelajaran kendiri dalam      

kalangan penenun Tubau akan memperlihatkan kaedah pembelajaran yang mungkin 

selama ini tidak disedari berlaku. Amalan ini mungkin boleh diperbaiki dan            

dipertingkatkan dalam meningkatkan amalan pembelajaran sepanjang hayat.  

                                                           

 
5 Persidangan Kebangsaan Ekonomi Malaysia ke VI (PERKEM VI), Ekonomi Berpendapatan Tinggi: Transformasi ke Arah 
Peningkatan Inovasi, Produktiviti dan Kualiti Hidup, Melaka Bandaraya Bersejarah. 5-7 Jun 2011. Lima kepentingan pengekalan 

budaya warisan adalah mewariskan budaya kepada generasi muda, memelihara kepentingan budaya, membentuk jati diri bangsa 

Malaysia, mengindustri budaya dan menjana sumber ekonomi. 

1.7 Batasan Kajian 

 

Bagi mendapatkan kajian yang berfokus, menjawab soalan kajian dan mencapai     

objektif kajian, batasan kajian telah ditetapkan, iaitu: 

 

 

1.7.1  Batasan Lokasi Memungut Data 

 

Peta 1.1 memaparkan daerah Kota Belud atau Kota Bukit yang terletak sejauh 77  

kilometer dari Bandaraya Kota Kinabalu, merupakan lokasi memungut data.          

Walaupun penempatan majoriti suku kaum Iranun tertumpu di tiga daerah utama di 

Sabah iaitu di daerah Kota Belud, Kudat dan Lahad Datu, namun daerah Kota Belud 

telah dipilih sebagai lokasi kajian kerana seramai 111 orang pengusaha dan penenun 

yang berdaftar di bawah program Pembangunan Kraftangan Sabah
6
, 81 orang         

daripadanya menetap di daerah Kota Belud. 

 

 

 

 

 

 

 

 

                                                           
6
 Statistik Program Pembangunan Kraftangan Sabah 2013, Perbadanan Kemajuan Kraftangan Malaysia cawangan Sabah. 

Petunjuk 

     Penempatan majoriti suku kaum Iranun 

     Lokasi Kajian 

 

Peta 1.1. Peta Penempatan Majoriti Suku Kaum Iranun di Sabah dan Lokasi Kajian.  

Sumber: Jabatan Ukur dan Pemetaan Sabah 

 

 

 

1.7.2  Batasan Informat Utama 

 

Teknik memungut data secara snowball sampling memerlukan informat. Oleh sebab 

itu, seorang adiguru tenunan menjadi informat utama untuk mendapatkan peserta 

kajian bagi memungut data yang diperlukan. Beliau adalah Pandian binti Sulaiman 

(Adiguru Kraf Tenunan Siambitan 2006 dan Tokoh Tenunan Sabah 2009). Pemilihan 

Pandian sebagai informat adalah berdasarkan ketokohan, pengalaman, pengetahuan 

dan kemahiran beliau dalam bidang tenunan Tubau. 

 Selain dari itu, pemilihan beliau juga adalah kerana beliau telah 

berkecimpung dalam dunia tenunan Tubau selama 53 tahun. Pengalaman melebihi 

separuh abad ini telah memahirkan Pandian tentang lokasi dan keistimewaan 

penenun-penenun Tubau di daerah Kota Belud. Selain daripada menjadi seorang 

penenun, adiguru ini juga merupakan  usahawan kraf tenun.  Pandian masih tinggal di 

kampung kelahirannya iaitu kampung Rampayan Laut dan merupakan generasi 

keempat pewaris legasi tenunan dari keluarganya. 

 

 

1.7.3  Batasan Individu Yang Ditemu Bual Dan Diperhati 

 

Kajian ini hanya memilih seramai 10 orang penenun sahaja sebagai peserta kajian. 

Pemilihan ini adalah berdasarkan kepada ciri-ciri yang telah ditetapkan seperti, (i) 

berpengalaman menenun Tubau sekurang-kurangnya 10 tahun tanpa henti.           

Pengalaman menenun Tubau melebihi sepuluh tahun dikira cukup untuk menyatakan 

bahawa seseorang penenun itu berpengetahuan dan mahir dalam penghasilan Tubau.  

 

Penenun berpengalaman ini menepati matlamat untuk mewakili kepelbagaian 

dalam sudut pandangan yang lebih luas (Boeije, 2010) terhadap tenunan Tubau. (ii) 

mendapat pengetahuan dan kemahiran menenun secara informal atau belajar dari 

kaum keluarga. Rasional kepada penetapan ciri ini adalah untuk memastikan bahawa 

penenun tersebut mewarisi pengetahuan dan kemahiran menenun secara turun 

temurun.  

Pengetahuan dan kemahiran yang diperolehi secara warisan turun-temurun 

lazimnya akan menyebabkan penenun tersebut melakukan pembelajaran kendiri, (iii) 

masih aktif menghasilkan Tubau sehinga kini kerana ciri ini akan menunjukkan ba-

hawa seseorang penenun itu komited dengan apa yang dilakukannya, (iv) mahir dan 

cekap dalam penggunaan alat untuk menghasilkan tenunan Tubau.  

 

Ciri ini akan menggambarkan tahap kemahiran dan kecekapan penggunaan 

alatan menenun,  (iv) melakukan sendiri sekurang-kurangnya 70% proses 

menghasilkan tenunan akan menunjukkan bahawa seseorang penenun itu faham dan 

tahu proses menghasilkan tenunan dan berkeupayaan untuk menghasilkan tenunan. 

 

Nama penuh dan tempat tinggal peserta kajian bukanlah sesuatu yang rahsia 

dalam kajian ini kerana pendedahan tersebut tidak memudaratkan peserta kajian. Para 

peserta kajian ditemu bual untuk mendapatkan pelbagai maklumat tentang            

pendidikan, pengetahuan dan kemahiran menenun, menghasilkan motif, corak dan 

rekacorak tenunan Tubau. Selain daripada ditemu bual, peserta-peserta kajian juga 

akan menjadi sampel pemerhatian. Jadual 1.1  menunjukkan maklumat tentang 

penenun yang dipilih sebagai peserta kajian ini. 

Jadual 1.1 
 

Maklumat Peserta Kajian 

 

 

 

1.7.4  Batasan Hal Yang Diperhatikan Dan Difokuskan 

 

Aspek yang diperhatikan dan difokuskan dalam pemerhatian adalah teknik 

menghasilkan motif, corak, reka corak dan kemahiran serta kecekapan penggunaan 

alat untuk menghasilkan tenunan Tubau . Benang yang digunakan untuk 

menghasilkan motif, corak dan rekacorak turut diperhati. Semua maklumat       

Nama Peserta Kajian Tempat Menetap Umur 

(Tahun) 

Pengalaman  

Menenun 

(Tahun) 

Tugayah binti Dullah Kg. Tawadakaan 69 49 

Biran binti Sarudin Kg. Rampaian Ulu 63 51 

Timbangan binti Saib Kg. Rampaian Laut 57 39 

Bairan binti Habib Nui Kg. Rampaian Laut 55 37 

Terangan binti Kemah Kg. Rampaian Ulu 61 45 

Mayas binti Kemah Kg. Rampaian Ulu 59 43 

Pasmin binti Adim Kg. Rampaian Ulu 59 44 

Normah binti Rajun Kg. Rampaian Ulu 56 41 

Jainah binti Maju Kg. Rampaian Ulu 30 10 

Pandian binti Sulaiman Kg. Rampaian Laut 64 53 

pemerhatian direkod dalam bentuk imej visual dengan menggunakan kamera digital 

dan lakaran.  

 

Selain itu, nota-nota lapangan akan turut dianalisis untuk menjelaskan aspek-

aspek yang diperhatikan. Pemerhatian pada perkara-perkara di atas dilakukan di     

rumah para peserta kajian. Penyelidik mengunjungi rumah para peserta kajian  

mengikut ketetapan tarikh dan masa yang dipersetujui bersama. Tujuan pemerhatian 

dilakukan adalah  untuk melihat dan memerhati perkara yang menjadi fokus kajian 

ini.  

 

 

1.7.5  Batasan Dokumen Penulisan 

 

Dokumen-dokumen seperti kajian terdahulu, journal-journal berwasit, catatan-catatan 

mengenai Tubau dikaji dan diteliti serta dianalisis untuk mendapatkan maklumat      

berkaitan dengan fenomena kajian. 

 

 

1.7.6  Batasan Bilangan Data Dokumen/Tubau 

 

Sebanyak 63 helai Tubau yang dihasilkan pada Januari hingga April 2014, dianalisis 

motif, corak dan reka coraknya. Pemilihan jangkamasa penghasilan Tubau dilakukan 

sedemikian kerana Tubau yang menjadi data dokumen kajian ini merupakan Tubau 

yang diperolehi dari penenun. Lazimnya  penenun tidak  menyimpan Tubau dalam 

tempoh yang lama kecuali jika ingin dibuat kenangan. Penenun Tubau akan menjual 

Tubau yang dihasilnya kepada usahawan tenunan Tubau secepat mungkin untuk 

mendapatkan wang. Selain daripada Tubau, lakaran-lakaran yang dihasilkan oleh 

penenun juga akan menjadi data dokumen kajian ini. 

 

 

1.7.7  Batasan Alat Dan Peralatan Untuk Menghasilkan Tubau 

 

Tubau yang ditenun dengan menggunakan kek sandang belakang atau aulan sahaja 

yang digunakan sebagai data dokumen. Kajian ini juga membataskan alat dan 

peralatan yang akan diperhatikan,  merupakan alat dan peralatan yang diperlukan 

sepanjang proses menghasilkan Tubau iaitu terdiri daripada aulan, sudan
7
, ramesat

8
 

dan lipeda‟
9
. 

 

 

1.8 Definisi Operasional 

 

Selain daripada istilah dalam Bahasa Melayu, beberapa istilah dalam bahasa Iranun 

turut digunakan dalam penulisan ini. Makna istilah-istilah tersebut dijelaskan pada 

bahagian nota kaki untuk memberi pemahaman yang lebih baik. 

 

 

                                                           
7 Sudan adalah alat menganing 
8 Ramesat adalah bekas yang diisi dengan air. Bekas tersebut boleh diperbuat daripada apa-apa sahaja, asalkan dapat menakung 

air. 
9 Alat berbentuk bulat yang digunakan untuk menggulung benang agar benang tidak kusut 



33 

 

 

 

1.8.1 Tubau 

 

Tubau adalah istilah dalam bahasa Iranun yang merujuk kepada sehelai kain tenun 

tradisional berbentuk segiempat tepat dan mempunyai corak yang simetri. Kaum lain 

memanggilnya dengan pelbagai nama mengikut dialek bahasa masing-masing seperti 

dastar bagi kaum Kadazandusun dan Bajau dan pudong bagi kaum Murut. Penulisan 

kajian ini akan menggunakan istilah Tubau. 

 

 

1.8.2 Iranun 

 

Salah satu suku kaum yang digolongkan ke dalam kaum Bajau. Ramai penulis dan 

pengkaji dari Barat seperti Tarling (1978) menggunakan istilah Iranon, Illanun,      

Ilanun, Iranon-Maranao atau Meranao, namun begitu bagi penulis dan pengkaji    

tempatan  Najeeb Saleeby (1908) dan Dato Bandira Dato Alang (1991) menggunakan 

istilah Iranun. Penulisan kajian ini akan menggunakan istilah Iranun. 

 

 

1.8.3 Pembelajaran Kendiri 

 

Pembelajaran kendiri merupakan kaedah pembelajaran yang boleh berlaku dalam   

beberapa cara seperti formal, nonformal ataupun informal. Kaedah pembelajaran 

kendiri boleh dilaksanakan dalam pelbagai mod seperti menggunakan modul       

pembelajaran, pembelajaran akses kendiri, pembelajaran on-line  dan lain-lain.      

Pelbagai istilah digunakan dalam merujuk kaedah pembelajaran kendiri seperti self-

directed learning, self-taught learning, self-educated, self-instructed (Merrian-

Webster Dictionary, 2012) dan autodidactic. 

 

 

1.8.4 Kandangian 

 

Kandangian merupakan bahasa Iranun yang bermaksud bahagian. Kandangian dalam 

tenunan Tubau bermaksud pembahagian ruang yang terdapat dalam sehelai Tubau. 

Penenun-penenun Tubau menamakan kandangian-kandangian tersebut bagi      

memudahkan rujukan.     

 

 

1.8.5 Suad 

 

Suad adalah bilangan kumpulan benang pakan. Kumpulan-kumpulan suad tersebut 

digunakan untuk mereka corak Tubau.  Suad akan  diangkat dan disisip dengan      

benang pakan tambahan untuk membentuk motif dan corak. 

1.8.6 Kasuad 

 

Bagi memudahkan membezakan antara motif yang mempunyai rupa dan bentuk yang 

sama tetapi berbeza saiz, komuniti penenun Tubau suku kaum Iranun akan menyebut 

nama motif berkenaan mengikut bilangan suad yang digunakan untuk menghasilkan 

motif tersebut, dimana perkataan suad ditambah dengan perkataan „ka‟ menjadi 

kasuad. Dalam penulisan ini, penulis menggunakan istilah kasuad dalam 

menghuraikan jumlah bilangan suad yang digunakan membentuk sesuatu motif. 

 

 

 

 

 

 

 

 

 

 

 

 

 

 

 




